
មានសត្វកង្កែបមួយក្បាលចូលចិត្តគយគន់មើលហ្វូងផ្កាយ។ វាចង់លោតទៅចាប់ផ្កាយទាំងនោះណាស់។ នៅយប់មួយកង្កែបនេះបានប្តេជ្ញាថានឹងទៅប៉ះផ្កាយទាំងនោះឱ្យបាន។

វាបានហក់ឡើងលើដុំថ្មធំមួយ ហើយប្រឹងឈោងចាប់ផ្កាយ​ទាំង​នោះ។ ប៉ុន្តែ ហ្វូងផ្កាយនៅខ្ពស់​ផុត​ពីដៃរបស់វា ។ ផ្កាយទាំងនោះនៅឆ្ងាយអើយសែនឆ្ងាយ។

ក្រោយមក វាបានឃើញកូនភ្នំមួយ។វាខំលោតឡើងលើកូនភ្នំនោះ។វាប្រឹងឈោង​ដៃ​ទាំងពីររបស់វាទៅលើ តែហ្វូងផ្កាយនៅតែនៅឆ្ងាយផុតពីដៃរបស់វាដដែល។

កង្កែបបានឃើញដើមដូងមួយនៅក្បែរ។ ដើមដូងនោះមានកម្ពស់ខ្ពស់។ កង្កែប​គិត​ថា​ ម្តង​នេះ​វា​ច្បាស់​ជា​ចាប់​ផ្កាយ​ទាំង​នោះ​បាន​មិន​ខាន។

កង្កែបបានព្យាយាមតោងឡើងដើមដូងនោះ។ វាខំ​ត្រដេរត្រដរឡើង​ទាំង​លំ​បាក។

វា​បាន​ឈោង​ដៃចាប់​ តែ​ផ្កាយ​ទាំង​នោះ​នៅ​តែ​ឆ្ងាយ​ វាមិន​អាច​ឈោង​ដល់ទៀត។

កង្កែបខកចិត្តជាខ្លាំង។ វាបានសម្លឹងមើលចុះក្រោមវិញ ពេលនោះ បេះដូងស្ទើរតែលែងលោត ដោយសារតែវាភ័យខ្លាចខ្លាំងណាស់។

កង្កែបបានយកដៃរបស់វាស្ទាបបេះដូងហើយប្រាប់ខ្លួនឯងថា "ខ្ញុំ​មិន​ត្រូវ​ខ្លាច​ទេ ខ្ញុំ​អាច​ធ្វើ​បាន​​​!​"

នៅពេលនោះ វាបានឃើញស្រះទឹកមួយ។ ហ្វូងផ្កាយទាំងនោះកំពុងបញ្ចេញពន្លឺព្រិចៗនៅក្នុងស្រះទឹកនោះ។

កង្កែបសម្លឹងមើលផ្កាយដោយក្តីរំភើបក្នុងចិត្តជាខ្លាំង។​ វា​ក៏​លោត​ចូល​ក្នុងស្រះនោះ​។

នៅពេលវាលោតជិតដល់ស្រះ វា​​​​ឃើញហ្វូង​ផ្កាយកាន់តែ​ច្បាស់​។

ប្រូង! កង្កែបបានលោតចូលក្នុងទឹក។

កង្កែបបានវារចេញពីស្រះទឹកនោះ ហើយមកអង្គុយនៅលើច្រាំង។

កង្កែបបានអង្គុយសម្លឹងមើលពន្លឺផ្លេកៗរបស់ហ្វូងផ្កាយនៅលើផ្ទៃទឹក។

